Mál nr. 99M02-0006
Tilmæli gjørt 17.11.1999
Evni: Keyp av bussi til flutning av rørslutarnaðum í Tórshavn
§ 27, stk. 7 í meirvirðisgjaldslógini
· Samandráttur:
MBF søkir um frítøku fyri at gjalda mvg í samband við keyp av bussi til flutning av rørslutarnaðum. Meirvirðisgjaldskærunevndin mælir landstýrinum til at veita MBF avgjaldsfrítøku eftir reglunum í § 27, stk. 7 í merivirðisgjaldslógini. 

Tilmæli til Landsstýrið sambært § 27 stk. 7 í løgtingslóg nr. 134 frá 8. september 1992 um meirvirðisgjald við seinni broytingum:

Mælt verður frá at geva MBF loyvi til avgjaldsfrían innflutning av bussi til serflutning av rørslutarnaðum í Tórhavn.
Nevndin hevur lagt dent á, at viðmerkingarnar til lógina fyriskriva eina stranga tulking av undantaksásetingini í § 27 stk. 7 í lógini um meirvirðisgjald, og at umsóknin frá MBF ikki lýkur treytirnar fyri at koma undir nevndu undantaksáseting.

Málslýsing:
MBF hevur við skrivi frá 21.09.99 og vísandi til § 27 stk. 7 í lógini um meirvirðisgjald søkt um frítøku fyri meirvirðisgjald í samband við keyp av bussi til flutning av rørslutarnaðum í Tórshavn. Við umsóknini fylgir reglugerð fyri Serflutningsskipan Landsins, og vísir felagið á, at bussurin er ætlaður rørslutarnaðum í Tórshavn, sum als ikki kunnu nýta almenn flutningstól. Bussurin, ið MBF ætlar at keypa, kostar umleið 400.000, - kr.

Í § 27 stk. 7 í meirvirðisgjaldlógini er ásett, at í heilt serligum førum kann landsstýrið í samráð við meirvirðisgjaldskærunevndina geva loyvi til annan avgjaldsfrían innflutning enn nevnt í stk. 3-6. Lógin gevur ikki aðra leiðbeining um, hvat fyri vørur talan er um.

Viðmerkingarnar til lógina leggja dent á kappingarneutralitet, og lagt verður afturat, at eitt dømi kundi verið, at sjúkrahús innflytur útgerð, sum er latin sum gáva av vælgerandi stovni ella felagsskapi. Eisini verður í viðmerkingunum sagt, at frítøkan eigur at vera treytað av, at samsvarandi útgerð ikki verður framleidd her á landi. Við øðrum orðum er lagt upp til eina sera stranga tulking, m.a. tí lógin í øðrum reglum beinleiðis nevnir, nær frítøka kann játtast.

Í hesum føri er talan um felagsskap, sum í egnum navni og til nýtslu fyri ávísan bólk av limum teirra ætlar at keypa/innflyta ein buss. Viðvíkjandi Serflutningskipan Landsins skal verða víst til hjáløgdu reglugerð og til játtanina á fíggjarlógini 1999.

Vísandi til, at bæði lóg og viðmerkingar leggja upp til eina neyva tulking av undantaksførunum og til, at siðvenja er fyri, at frítøkan verður tengd at gávuviðurskiftum og almannagagnligum og vælgerandi tiltøkum, verður mælt frá at veita MBF avgjaldsfrítøku eftir reglunum í § 27 stk. 7 í meirvirðisgjaldlógini.

